
Ғылыми жетекші – Серикова М.А. 

 

Энергетика секторы – кез келген елдің экономикалық дамуы мен ұлттық 

қауіпсіздігінің негізгі тіректерінің бірі. 2024 жылғы 31 мамырда Алматы 

қаласында ғалымдармен кездесу барысында Президент Қасым-Жомарт Тоқаев 

экономиканы әртараптандыру, атом энергетикасын дамыту және көміртектен 

таза болашаққа көшу мәселелерін көтерді[1]. Бұл бастамалар энергетика 

саласындағы макроиндикаторлардың орындалуын бағалаудың маңыздылығын 

арттыра түседі, ал мемлекеттік аудит бұл бағыттағы процестердің тиімділігі мен 

ашықтығын қамтамасыз етуде шешуші рөл атқарады. 

Энергетика саласында макроиндикаторларды анықтау және олардың 

орындалуын бағалау мемлекеттің стратегиялық мақсаттарына қол жеткізудің 

басты құралдарының бірі болып табылады. Қазіргі таңда елімізде мемлекеттік 

стратегиялық және салалық бағдарламалардағы мақсаттар мен міндеттердің 

нақтылығы, нысаналы индикаторлардың тиімділігі және оларға қол жеткізу 

мүмкіндігін қамтамасыз ету мәселелері өзекті болып отыр, бұл әсіресе 

энергетика саласындағы макроиндикаторлардың орындалуын бағалау 

барысында мемлекеттік аудиттің маңызды рөл атқаратынын көрсетеді[2]. 

Энергетикадағы макроиндикаторларға энергия өндіру мен тұтыну көлемі, 

жаңартылатын энергия көздерін пайдалану деңгейі, көміртек 

шығарындыларының азаюы, энергия тиімділігін арттыру, сондай-ақ ұлттық 

энергетикалық қауіпсіздіктің көрсеткіштері жатады. Осындай 

макроиндикаторларды тиімді басқару мемлекеттік аудиттің рөлін күшейтуді 

талап етеді, себебі бұл құрал энергия секторының тұрақтылығы мен тиімділігін 

қамтамасыз етуге бағытталған [3]. 

Энергетика саласындағы макроиндикаторлардың орындалуын бағалауда 

мемлекеттік аудиттің рөлі маңызды орын алады, өйткені 2023 жылы энергетика 

саласының бекітілген бюджеті 5 рет нақтыланып, түзетулер нәтижесінде 2 

еседен астам, яғни 108,6 млрд теңгеге ұлғайып, 210,9 млрд теңгені құрады. Жыл 

қорытындысында бюджеттің игерілу деңгейі 100%-ға жеткенімен, 25,8 млн теңге 

игерілмей қалды. Сонымен қатар, есепті жылы саланың даму жоспары аясында 

екі стратегиялық мақсатқа қол жеткізуді өлшеу үшін 15 макро- және нысаналы 

индикатор жоспарланған болатын. Олардың 53,4%-ы (8 индикатор) орындалса, 

20%-ы (3 индикатор) орындалмады, ал 26,6%-ы (4 индикатор) бойынша қажетті 

статистикалық мәліметтер тек 2024 жылдың екінші жартысында ғана 

қалыптасады. Бұл жағдай энергетика саласындағы стратегиялық міндеттердің 

орындалуын объективті бағалауды қиындатып, мемлекеттік аудиттің бақылау 

және бағалау рөлін күшейтуді талап етеді. 

Энергетика министрлігінің есептік деректері бойынша 2023 жылы бірқатар 

макроиндикаторларға қол жеткізілмеген немесе толық есептілік 

қалыптастырылмаған. Бұл көрсеткіштердің орындалмауы экономикалық, 

техникалық және стратегиялық мәселелерге байланысты. Қол жеткізілмеген 

макроиндикаторлар және себептері: 

1. Уран өндірудің нақты көлемінің индексі жоспар бойынша 100,9% болуы 

тиіс еді, алайда іс жүзінде 98% көрсеткішке жетті. Бұл жағдай стратегиялық 

материалдардың, атап айтқанда, химиялық реагенттердің (күкірт қышқылының) 

жеткіліксіздігімен байланысты болды. «Қазатомөнеркәсіп» ҰАК» АҚ 

мәліметінше, бұл тапшылық 2023 жылдың басынан бері байқалған. 

2. Мұнай өндіру көлемі жоспарланған 90,5 млн тонна орнына 89,9 млн 

тоннаға орындалды. Бұл көрсеткішке қол жеткізбеу бірнеше факторларға, соның 

ішінде Маңғыстау облысындағы кен орындарында мұнай өндірудің төмендеуі, 

сондай-ақ МАЭК тарапынан электр энергиясының авариялық ажыратылуына 

байланысты болды. Шілде-тамыз айларындағы шығындар шамамен 400 мың 

тоннаны құрады, сонымен бірге Қарашығанақ кен орнында газды кері айдау 

және техникалық желілердің жұмысы шектелді. 

3. Мұнай-газ-химия өнімдерін өндіру көлемі бастапқыда 920 мың тонна 

деп жоспарланғанымен, түзетілген жоспар бойынша 515,8 мың тоннаға 

төмендетілді, ал нақты көрсеткіш 358,7 мың тоннаны құрады. Бұл жоспардың 

орындалмауы «KPI» ЖШС зауытында Siemens компрессорының зауыттық 

ақауына байланысты болды. Ақау 2023 жылғы 25 мамырда анықталып, 

жоспардан тыс жөндеу жұмыстары 3 айға созылды. Бұл жағдай полипропилен 

өндірісінің көлемін жоспарланған 345,6 мың тоннадан 217,3 мың тоннаға дейін, 

яғни 63%-ға дейін төмендетті. 

Тау-кен өнеркәсібінде және карьерлерді қазуда, электрмен жабдықтау 

және бу беру секторында еңбек өнімділігінің өсуі, сондай-ақ негізгі капиталға 

салынған инвестициялар бойынша 2019 жылғы деңгейден өсім көрсеткіштері 

туралы деректер 2024 жылдың екінші жартысында ғана қалыптасады. Бұл 

жағдай энергетика саласындағы стратегиялық мақсаттарды бағалауда қосымша 

қиындықтар туғызуда. 

 

 
 

Сурет 1. Республикалық бюджеттен жылу, электр энергетикасын 

дамытуға бөлінген қаражат, млрд теңге 

2023 жылы энергетика саласындағы 11 жоба қаржыландырылды, оның 

ішінде 4 жоба Астана қаласында, 2 жоба Батыс Қазақстан және Түркістан 

облыстарында, 1 жоба Ақмола, Қостанай және Атырау облыстарында жүзеге 

асырылды. Үш жоба республикалық бюджет пен Ұлттық қор есебінен бірлесіп 

қаржыландырылды. Алайда, қайта бөлу нәтижесінде бұрын бекітілген үш 

жобаның қаржыландыруы қысқартылып, 513 мыңнан астам адамды қамтыған 

жобалар бойынша 4 365,5 млн теңге үнемделді. Бұған «Шымкент қаласындағы 

Ынтымақ шағын ауданында 110/35/10 кВ қосалқы станциясы және электр 

желілерін салу» жобасының сот талқылауларына байланысты тоқтатылуы, 

«Қазбек» қосалқы станциясының жобасын түзету қажеттілігі және Батыс 

Қазақстан облысында электр желілерін реконструкциялау жобасының сараптама 

қорытындыларын күтуі себеп болды. Сонымен қатар, 2023 жылы пайдалануға 

берілуі тиіс 4 жобаның екеуі аяқталмаған. Қостанай облысында газ тұтынатын 

энергетикалық қондырғы салу мердігердің шарттық міндеттемелерін 

орындамауына байланысты тоқтатылса, Астана қаласындағы 110 кВ электр 

желілерін салу және реконструкциялау жобасы өнім берушінің талаптарды 

бұзуы себепті жүзеге аспады. Мұндай кешігулер жобаларды іске асыру 

мерзімінің ұзақтауына және шығындардың ұлғаюына әкеліп, стратегиялық 

жоспарларды орындауға кері әсер етті [4]. 

 

Кесте 1 - Энергетика саласындағы макроиндикаторларды бағалауда 

мемлекеттік аудиттің рөлі 

          Ескерту -  автормен құрастырылған 

 

Мемлекеттік аудит энергетика саласындағы макроиндикаторлардың 

орындалуын тәуелсіз және объективті бағалаудың негізгі механизмі болып 

табылады. Аудит барысында мемлекеттік бағдарламалардың тиімділігі, 

қаржылық ресурстардың мақсатты пайдаланылуы және қойылған мақсаттарға 

қол жеткізу деңгейі жан-жақты талданады. Мысалы, жаңартылатын энергия 

көздерін дамытуға бөлінген бюджет қаражатының дұрыс игерілуін бақылау 

арқылы мемлекеттің «жасыл экономикаға» көшу жөніндегі стратегиялық 

міндеттерін орындау деңгейі анықталады. Сонымен қатар, мемлекеттік аудит 

энергия тиімділігі мен экологиялық тұрақтылықты арттыру үшін қолданылатын 

саясаттардың тиімділігін бағалау үшін маңызды. Бұл мемлекеттік органдар мен 

қоғамға энергетика саласындағы бағдарламалардың нақты әсерін түсінуге 

мүмкіндік береді [5]. 

Энергетика саласындағы макроиндикаторларды бағалауда мемлекеттік 

аудиттің тағы бір маңызды аспектісі – тәуекелдерді анықтау және басқару. 

Энергетика саласы өз табиғаты бойынша жоғары тәуекелге ие, өйткені ол 

ресурстарды тиімді пайдалану, экологиялық қауіпсіздік және тұрақты даму 

мәселелерімен тікелей байланысты. Мемлекеттік аудит осы тәуекелдерді жүйелі 

түрде бағалап, олардың салдарын азайту бойынша ұсыныстар береді. Сонымен 

қатар, аудит нәтижелері энергетика саласындағы құқықтық және 

институционалдық базаны жетілдіру үшін негіз бола алады, бұл саланың 

ашықтығы мен тиімділігін арттыруға септігін тигізеді. 

Қорытындылай келе, энергетика саласындағы макроиндикаторлардың 

орындалуын бағалауда мемлекеттік аудиттің рөлі орасан зор. Ол мемлекеттік 

саясаттың тиімділігін арттыруға, қаржылық ресурстарды оңтайлы пайдалануға, 

сондай-ақ энергетика саласының тұрақты дамуын қамтамасыз етуге ықпал етеді. 

Заманауи цифрлық технологияларды енгізу және халықаралық стандарттарға 

сәйкестікті қамтамасыз ету арқылы мемлекеттік аудиттің тиімділігін одан әрі 

арттыруға болады. 

